
Hyrje

Ndikimi i Ahmet Zogut, Geraldina Apponyi-t dhe fami-
ljes mbretërore shqiptare në shtypin francez të kohës ka qenë 
i jashtëzakonshëm. Nga vitet 1920-1950 ose nga viti 1923 
deri në 1952 janë botuar me qindra shkrime, shpeshherë në 
faqet e para të gazetave më të fuqishme, si Le Figaro, Le 
Temps, Paris-soir, Excelsior, Paris-Midi etj. Shumica prej 
tyre i përkasin periudhës së shpalljes së mbretërisë (1928), 
fejesës dhe martesës (1938) dhe largimit të detyruar nga 
Shqipëria (1939) nëpër shtete si: Greqia, Turqia, Rumania, 
Polonia, Estonia, Suedia, Norvegjia, Belgjika, Franca, 
Anglia dhe Egjipti.

Sigurisht Ahmet Zogu ka qenë në qendër të vëmendjes, 
si arsye e angazhimeve të tij kombëtare si kryeministër, 
president i republikës dhe mbret i shqiptarëve. Përtej 
artikujve të shumtë që i janë dedikuar, ai ka dhënë gjithashtu 
disa intervista brenda dhe jashtë Shqipërisë për gazetarë, 
romancierë e politikanë të huaj perëndimorë.

Por edhe Geraldina, fillimisht si konteshë dhe më pas 
si mbretëreshë, ka tërhequr vëmendjen e shtypit të huaj. E 
bukur, e buzëqeshur dhe e qetë, ajo është shprehur gjithmonë 

me maturi para gazetarëve, madje dhe në momentet më të 
vështira të ekzistencës së saj.

Motrat e Zogut, gjithashtu, kanë ngjallë kureshtje në 
mjediset perëndimore, sidomos Myzejeni, Ruhija dhe 
Maxhidja, të njohura ndryshe si amazonat shqiptare. 
Udhëtimet e tyre në Amerikë dhe në Francë janë ndjekur 
hap pas hapi.

Pra, kjo është vetëm një rezyme e koncentruar, si 
një “espresso à l’italienne”, e mbi 100 shkrimeve të 
përmbledhura në shtypin e shkruar francez të kohës, ku 
secili mbart faqen, datën, ditën, vitin e botimit dhe emrin 
e gazetës.

Aurenc Bebja

27-VJEÇAR DHE PRESIDENT I KËSHILLIT 
TË MINISTRAVE 

Excelsior, e martë, 11 shtator 1923, faqe 3:

Kjo është mosha e Ahmet Zogut, president i Këshillit 
të Ministrave të Shqipërisë, ministër i Brendshëm dhe 
ministër i Punëve të Jashtme të këtij vendi.

Një elitë e re burrash drejton Shtetin
Qeveria shqiptare sapo ka dorëzuar në konferencën 

e ambasadorëve, nëpërmjet të ngarkuarit të saj me punë 
në Paris, Xhemil Dino, një letër që siguron konferencën e 
ambasadorëve për të gjitha përpjekjet e qeverisë shqiptare 
për të lehtësuar punën e komisionit “hetues në territorin 
helen në lidhje me kërkimin dhe dënimin e fajtorëve të 
atentatit ndaj misionit Tellini.”

Kjo letër është firmosur nga Ahmet Zogu, President i 
Këshillit të Ministrave të Shqipërisë, ministër i Brendshëm 
dhe ministër i Punëve të Jashtme.

Kreu i qeverisë shqiptare është një figurë e veçantë në 
politikën botërore. Është pa dyshim, presidenti më i ri i 
Këshillit të Ministrave në botë, pasi ai është vetëm njëzet 
e shtatë vjeç. Por, që nga mosha gjashtëmbëdhjetëvjeçare 
dhe disa herë, ai ka luftuar për pavarësinë e vendit të tij, 
fatin e të cilit sot e ka në dorë.

Shqipëria, ashtu si shumë vende të tjera, ka parë regjimin 
e saj politik të transformohet prej luftës. Kujt nuk i kujtohet 
Princi legjendar Vid, i cili pranoi kurorën e Shqipërisë në 
shkurt 1914, u kurorëzua në mars dhe u largua nga froni dhe 
populli i tij në shtator të të njëjtit vit, pikërisht në momentin 
e fitores së Marne-s?

Shqipëria nuk gjeti më shumë ekuilibër nën diktaturën 
ushtarake të Esat Pashë Toptanit. E pushtuar nga austriakët, 

pastaj nga italianët, “Epiri fatkeq” e gjeti pavarësinë e 
plotë vetëm në 1922.

Kufijtë e saktë të 28.000 kilometrave katrorë të territorit 
të saj kanë qenë të fiksuara, por çështjet e demarkacionit 
praktik të kufijve ende nuk janë zgjidhur dhe kjo është ajo 
që motivoi veprimin e komisionit të kolonelit Tellini.

Natyrisht, shqiptarët po protestojnë sot me vendosmëri, 
ndaj të gjitha gjërave që do t’i bënin ata përgjegjës të sulmit 
politik që kërkon hetimin e konferencës së ambasadorëve.

Anëtarët e kolonisë shqiptare janë mjaft të shumtë në 
Paris. Ata madje themeluan një dhomë tregtie franko-
shqiptare, president i së cilës është një francez, inxhinier 
Georges Vincent, ndërsa një nga nënkryetarët është 
Z. Stavri, doktor në drejtësi i Fakultetit të Parisit, dhe 
zëvendëspresidenti tjetër është Z. Husson, francez.

Në Shqipëri, Franca përfaqësohet nga i ngarkuari me 
punë, Z. Beguin-Billecocq; nga një konsull dhe një oficer 
konsullor. Liceu kombëtar, i cili funksionon në Korçë, 
drejtohet nga një francez dhe gjuha franceze mësohet aty 
zyrtarisht. Si çështje reciprociteti u organizua në Francë 
një kurs i gjuhës shqipe në Shkollën e Gjuhëve Orientale.

Shqipëria ka tentuar, që nga fitimi i pavarësisë së vërtetë, 
të krijojë institucione demokratike. Kështu që një Asamble 
Kombëtare, e cila u mblodh në vitin 1920, zgjodhi me 
votim, një Këshill Regjence (Këshilli i Naltë i Regjencës) 
prej katër anëtarësh, që mbajnë funksionet e presidentëve 
të republikës. Ky Këshill Regjence, roje e Kushtetutës, 
zgjedh kryetarin e Këshillit të ministrave, i cili zgjedh 
bashkëpunëtorët e tij. Një parlament prej shtatëdhjetë e 

pesë deputetësh kontrollon aktet e ekzekutivit. Kështu e 
organizuar, Shqipëria, e udhëhequr nga një elitë burrash 
të rinj e të grupuar pas presidentit të tyre të ri të Këshillit 
(Ahmet Zogu), po përpiqet të bëhet një shtet modern. Dhe 
kështu, ajo sapo i ka bërë thirrje një misioni teknikësh 
francezë, për ta pajisur atë me rrjete hekurudhore që deri 
tani i mungonin.

 Charles d’Avron.

KRYEMINISTRI SHQIPTAR VIKTIMË 
E NJË ATENTATI

Le Figaro, e diel, 24 shkurt 1924, faqe 3:

Romë, 23 shkurt.
Na shkruajnë nga Tirana, më 23 shkurt, nëpërmjet 

Agjencisë Stefani:

Në momentin kur Kryeministri shqiptar, z. Zogu, hyri në 
sallën e Asamblesë Kushtetuese, një student me emrin Beqir 
Valteri, qëlloi tri herë me revolver mbi të, duke i shkaktuar 
plagë të lehta në dorë dhe në këmbë.

Nuk ka asnjë shqetësim për gjendjen e z. Zogu.
Fajtori u arrestua dhe u dorëzua para drejtësisë.
Qetësia mbretëron kudo.
Asambleja vazhdoi punën e saj, z. Frashëri u zgjodh 

president.

PAS MARRJES SË TIRANËS, AHMET ZOGU 
E KA SITUATËN NË KONTROLL NË SHQIPËRI

Le Figaro, e shtunë, 27 dhjetor 1924, faqe 3:

Beograd, 26 dhjetor.

Ahmet Zogu, pas marrjes së Tiranës, ku ai thirri anëtarët 
e qeverisë së tij të mëparshme, e ka tani situatën nën kontroll 
në të gjithë Shqipërinë.

Mbështetësit e qeverisë kanë evakuuar Shkodrën dhe 
Elbasanin.

Asnjë rezistencë serioze nuk është parashikuar në Jug.
Thuhet se imzot Fan Noli gjendet i strehuar në Durrës 

me qëllim largimin prej aty.
Fise të shumta, deri tani indiferente, e mirëpresin Ahmet 

Zogun si çlirimtar.
Paqëtimi dhe vendosja e një regjimi të ri duken se do të 

ndodhin shpejt.

AHMET ZOGU DO TË DREJTOJË PËR SHTATË 
VJET REPUBLIKËN E SHQIPËRISË

Excelsior, e hënë, 2 shkurt 1925, ballinë:

Romë, 1 shkurt. - Na shkruajnë nga Tirana nëpërmjet 
Agjencisë Stefani:

Asambleja Kushtetuese zgjodhi Ahmet Zogun, unanimisht 
president të Republikës së Shqipërisë, për një periudhë prej 
shtatë vjetësh, dhe vendosi që Tirana do të jetë kryeqyteti i 
Shqipërisë.

Statutet e Republikës janë pjesërisht të frymëzuara nga 
Kushtetuta e Konfederatës së Amerikës së Veriut.

INTERVISTË ME PRESIDENTIN 
MË TË RI TË REPUBLIKËS MË TË RE: 
AHMET ZOGU SHEFI I SHQIPËRISË

Le Journal, e hënë, 6 prill 1925, ballinë:

(Nga i dërguari ynë special)

Kam kaluar disa orë në Tiranë, në kryeqytetin e Shqipërisë 
me z. Ahmet Zogu, presidentin më të ri të Republikës më të 
re në botë. Ai është tridhjetë vjeç, një burrë i bukur, me 
fytyrën e një adoleshenti energjik dhe meditues. Në fytyrën 
dhe pamjen e tij ka diçka elegante, pak femërore, ndërsa 
nga shtati dhe ecja i ngjan një atleti.

Popullariteti i tij në Shqipëri është i madh, autoriteti i 
tij absolut.

Republika juaj, tha presidenti Ahmet Zogu, është 
paraardhësja e madhe. Shqipëria, ku asnjë e mirë nuk është 
aq e çmuar sa liria, e kthen vëmendjen e saj me besnikëri 
ndaj shtetit të Revolucionit. Ne e duam dhe e admirojmë 
Francën, sepse nga ajo kemi marrë shembujt më të mëdhenj 
dhe mësimet më cilësore. Për më tepër, traditat e Francës, 
gjithmonë të përkushtuara për pavarësinë e popujve të 
shtypur, nga luftërat për liri. Shqipëria demokratike dhe 
kalorësiake i kërkon, nëpërmjet zërit të presidentit të saj, 
një shkrimtari francez, t’i tregojë vendit të tij se miqësia 
jonë është e thellë, besnike dhe e sinqertë.

Aktualisht kemi dy kolegje franko-shqiptare. Ne po 
mendojmë të hapim nëntë - një në çdo prefekturë - pra, ne 
do të përgatisim të rinjtë tanë për kulturën franceze. Kjo 
vlen edhe për shkollat tona fillore, ku ne zhvillojmë mësimet 
në frëngjisht dhe shqip.

Jam i lumtur që kompania e parë metalurgjike e 
themeluar në tokën shqiptare dhe që punësoi shqiptarë iu 
besua një kompanie franceze, e udhëhequr nga inxhinieri 
francez Fauché. Ky është vetëm fillimi.

Por, nga ana tjetër, ne dëshirojmë që Franca të jetë e 
interesuar për ne. Shqipëria meriton më shumë, pa dyshim, 
ashtu si shumë vende të largëta. Dhe pastaj, ne ndoshta 
jemi i vetmi shtet në univers që nuk kemi asnjë borxh, asnjë 
napoleon, asnjë kurorë, asnjë qindarkë! Kështu, sa i përket 
bashkëpunimit financiar të Francës dhe Shqipërisë, unë i bëj 
thirrje traditave bujare të Francës, mbrojtëse e republikave 
të reja - dhe kështu, dhe unë mund të zëvendësoj gjuhën e 
ndjenjave me atë të interesave.

***

Këto fjalë të presidentit Ahmet Zogu u adresohen 
veçanërisht atyre që i kuptojnë, nëse ata lexojnë me kujdes 
gazetat angleze dhe italiane. Gjithashtu, miqtë dhe aleatët 
tanë nuk hezitojnë të ndërhyjnë në shfrytëzimin e tokës dhe 
nëntokës shqiptare. Një arsye më shumë, për të dëgjuar te 
ne, me vëmendje, këto deklarata të kreut të ri të shtetit, të 
cilat unë mendoj se janë vendimtare.

Ne folëm pastaj për Parisin dhe letërsinë franceze. Z. 
Ahmet Zogu më nderoi duke më rrëfyer preferencat e tij. 
Ato m’u dukën të shkëlqyera. Miqtë e mi, dramaturgë dhe 
romancierë, do të kuptojnë skrupullin që më pengon të 
riprodhoj këtu lëvdatat e presidencës. Mjafton, edhe një 
herë, të kujtojmë se ndikimi i vërtetë i mendimit francez 
jashtë vendit ushtrohet vetëm nga shkrimtarët, prestigji i të 
cilëve është i pakundërshtueshëm në vendin tonë.

Përveç kësaj, pas një momenti ëndërrimi, z. Ahmet Zogu 
filloi të fliste përsëri. Unë ende e shoh atë, qëndrimin stoik 



28

dhe të qetë të tij. Në fytyrën rinore dhe serioze të tij duket 
se një hije ka kaluar. E folura e tij është më e përzemërt, me 
një nuancë keqardhjeje. Ai më shtrin dorën dhe thotë:

- Ejani sërish në Shqipëri. Ju e njihni miqësinë tonë. Ajo 
nuk mund të manifestohet nëpërmjet pasurisë. Ne jemi një 
popull i vogël...

- Ah! - i them - ju e dini, zoti president, se për gjërat e 
zemrës, ne francezët preferojmë cilësinë sesa sasinë.

Dhe dola prej aty shumë shpejt. Jashtë, ndërsa dita 
po agonte, dëgjova një këngë të pikëllueshme… këngën e 
“Roufaïs”.

Nata po binte në Tiranë.

Henri Béraud

TË REJA NGA LETËRSIA

Comoedia, e enjte, 6 gusht 1925, faqe 3:



30

Letërsia jonë në Shqipëri

Z. Stavro Stavri, shkrimtari shqiptar i përmendur në 
numrin tonë të 3 gushtit, na shkruan se z. Ahmet Bej Zogu, 
president i Republikës së Shqipërisë, gjatë kohës së lirë, që 
i mundëson administrata në vendin e tij, merret me njohjen 
e letërsisë franceze; ai është një admirues dhe një mik i 
madh i dramaturgëve dhe poetëve tanë lirikë.

Ky president, i cili është udhëheqësi më i ri i një shteti 
në botë (ai është vetëm tridhjetë vjeç), pëlqen të flasë në 
gjuhën tonë me rrethin e tij dhe ka mbushur bibliotekat me 
shumë vepra të shkëlqyera franceze.

Duhet të theksojmë gjithashtu se dramaturgët shqiptarë 
kanë një simpati të veçantë për teatrin tonë dhe priren të 
frymëzohen nga teknikat e tij. Artistët tanë janë të sigurt të 
gjejnë në publikun shqiptar mirëseardhjen më të ngrohtë.


